
Cuntinuitad e lavur regulara sco garant per success
La fin matg retscheiva il Teater Giuven Grischun in premi svizzer da teater 

� Uonn vegnan ils premis svizzers
da teater surdai per la tiarza ga. Quei
el rom dil tierz Inscunter svizzer da
teater che ha liug per l’emprema ga-
da ella Svizra franzosa. La surdada
dils tschun premis svizzers da teater
ha liug ils 26 da matg el Théâtre de
Carouge-Atelier de Genève e leu re-
tscheiva era il Teater Giuven Gri-
schun (TGG) in da quels premis. Sco
igl Uffeci federal per la cultura ha com­
municau ei quei teater gia suenter
tschun onns impurtonts per dar impuls
alla scena da teater grischuna. Cul
TGG survegn per l’emprema ga ina in­
stituziun grischuna in da quels premis
ch’ei dotaus cun 50 000 francs. Ina bia­
la renconuschientscha pil TGG ch’ei
vegnius fundaus avon tschun onns dil
pedagog da teater Roman Weishaupt, 
dil scenograf Corsin Zarn e digl artist
Chris Hunter. 

Cun tgei finamiras haveis fundau
avon tschun onns il TGG?

Roman Weishaupt: La finamira ei da
porscher a tons giuvenils sco pusseivel
igl access al giug da teater contempo­
ran. E quei en differentas regiuns digl
entir cantun Grischun. Il giug da tea­
ter promova a moda ludica il svilup
dall’entira persunalitad e possibilite­
scha als giuvenils da s’exprimer cun
lur basegns e siemis, cun lur temas e
speronzas.

Haveis contonschiu quella finami­
ra?

Enteifer quels tschun onns havein nus
purschiu regularmein cuors da teater
professiunal per giuvenils a Cuera, en
Surselva, ell’Engiadina, el Scanvetg e
per l’emprema gada uonn era ella
Tumliasca.

Cordiala gratulaziun, il TGG vegn
honoraus gia suenter tschun onns
cun in dils premis svizzers da teater,
tgei munta quei per Vus?

Quei fa grond plascher ed ei ina moti­
vaziun da cuntinuar cun nossa lavur.
Igl ei magari ina stentusa lavur da
baghegiar si e producir mintg’onn
entuorn quater producziuns da teater.
Leutier vegn adina era la malsegirtad
schebein la finanziaziun gartegia e la
damonda cons giuvenils che separtici­
peschan en mintga cuors. Ei drova bia
fidonza e perschuasiun ch’ei gartegi
mintg’onn. Nus essan buc ina institu­
ziun segirada giu, mobein ina sempla
uniun.

Il project da far teater cun giuvens e
giuvnas ei vegnius sustenius generu­
samein ils emprems treis onns, daco
ha el giu da sbatter suenter cun pro­
blems finanzials?

Ei dat buca fundaziuns privatas che
sustegnan projects regularmein sur
biars onns ed era il maun public senu­
spescha da s’obligar a liunga vesta.
Quei ei in punct che engrevegiescha
ina lavur cuntinuada. Gest el sectur
da promoziun da giuventetgna ei cun­
tinuitad e lavur regulara in garant per
success.

Co stat ei ussa cullas finanzas dil
TGG e tgei munta quella sprezza fi­
nanziala da 50 000 francs?

Quater producziuns per stagiun en
differentas regiuns muntan in budget
da rodund 200 000 francs. Nus en­
gaschein mintg’onn varga diesch per­
sunas professiunalas per la lavur culs
giuvenils. Il TGG persequitescha na­

ven dall’entschatta las directivas da
paga dall’Associaziun svizra per tea­
trists professiunals. Per nus eis’ei era
impurtont d’esser in incumbensader
social che paga tut las prestaziuns so­
cialas, perfin era cassa da pensiun.
Pigl onn current eis ei reussiu a mi da
segirar la finanziaziun pils differents
projects. Ils daners dil premi ein
beinvegni sco reserva per temps pli
scarts.

Cons giuvenils han gia profitau dil
teater contemporan e dalla scola­
ziun da teater professiunala?

Il diember da giuvenils ei fetg va­
rionts. Ei dat undas. In tochen dus
onns grass e lu banduna forsa grad
ina roscha da giuvenils il Grischun e
novs vegnan vitier. En tut quels onns,
cun tut las producziuns, workshops
ed academias han gia varga 200 giu­
venils digl entir Grischun priu part e
profitau dil TGG, naven da Ftan en­
tochen Surrein, d’Arosa entochen
Aschera.

Tgei experientschas haveis fatg culs
giuvens acturs?

Ils giuvenils han gust da giugar. Els
vulan s’exprimer en caussa. Els vulan
astgar sefatschentar cun sesezs, cun
lur veta, cun lur damondas ch’ein fetg
urgentas. Il teater porscha quella plat­
tafuorma en in ambient protegiu.
Cheu astgan els sesarver. En quei senn
ha il teater era in funcziun da ventil.
Cun sefatschentar cun litteratura

mundiala seconfruntan ils giuvenils
adina puspei era cun lur atgna veta,
cun lur quitaus en scola ni cun lur
problems en famiglia. Scolaziun da
teater ei ina formaziun cumplessiva.
Alla fin dil cuors semuossan quellas
experientschas en lur presentaziun dil
teater ed els astgan guder igl applaus
ed esser loschs dil prestau, quei dat
confidonza ad els, quei dat forza e cu­
rascha per cuntinar lur via tras la veta
che vegn gie buca pli sempla.

Separticipeschan ils biars mo ina ga
ni vegnan els infectai dil virus e re­
stan fideivels alla gruppa?

Quei ei fetg different. A Cuera restan
ils giuvenils per ordinari dus onns e
suenter bandunan els il teater damai
che la veta da studi ni lavur porta vi­
navon els. Ellas regiuns sco en Sursel­
va ein els fetg fideivels. Beinenqualin
ei suenter las experientschas sedeci­
dius cun success per la via professiu­
nala el teater ed ei uss en scolaziun
d’actura ni actur.

San ils giuvenils dad oz aunc tener
la dira?

Igl ei buca ton il buca saver tener la
dira. Igl ei plitost la promtadad dil dir
«gie» cun tutta consequenza. Teater ei
in hobi intensiv, sco il ballapei era,
teater pretenda in training regular
jamnil, ella secunda mesadad dat ei
mintga meins ina fin da jamna d’em­
provas intensiva. E la jamna finala
avon la premiera han ei mintga sera

emprovas. La lavur intensiva stermen­
ta magari ils giuvenils. Perquei ch’els
ein buca pli promts da seligiar, da se­
decider e sededicar dil tuttafatg ad ina
caussa. Ins vul adina tener aviert tut
las opziuns, saver reagir e decider
spontanamein. E dall’autra vart pre­
tenda la societad dils giuvenils gia
avon ch’els han 20 onns ina massa, els
han strusch pli spazi da semplamein
seschar ir, d’empruar ora e da mirar
tgei che schabegia cun ins sch’ins ha
neginas miras. L’intensitad ei impur­
tonta per in svilup cumplessiv, denton
ein buca biars promts per quella in­
tensitad.

Ferton ch’igl interess da far teater
dils giuvenils el marcau da Cuera ei
gronds separticipeschan pli e pli
paucs ella periferia als projects. Pa­
ra quei buc empau curios, gest ussa
che las uniuns da teater els vitgs ein
pir che mai activas?

Nus encurschin naturalmein in tier in
la situaziun demografica dallas re­
giuns. Damai che biars giuvenils van a
Cuera per scolaziun ni emprendissadi
ein quels buc avon maun ellas re­
giuns. A Cuera dat ei semplamein pli
biars giuvenils, pia era pli biars che
vulan far teater. Ellas regiuns vegn vi­
tier che nus ponderein mintg’onn da­
novamein nua ch’ei fuss ideal da far
emprovas. En tgei liug han ils giuve­
nils il meglier access cul traffic public.
Quei ei in problem. Biars che vegnes­
sen bugen han buca la pusseivladad,
num ch’ils geniturs ein promts da far
taxi mintga gada. La gronda part dils
giuvenils che frequentan nos cuors ei
ellas regiuns 14–17 onns. Quels giu­
venils han aunc buc exnum access el­
las uniuns da teater dils vitgs. Lezzas
vivan dallas persunas pli veglias. Nus
havein cheu claramein differentas
gruppas da mira ed era differentas
funcziuns.

All’entschatta haveva ei num ch’ei
drovi silmeins otg acturas ed acturs
per menar atras in project dil TGG,
daco fa la gruppa a Glion actual­
mein teater mo cun tschun acturas
ed acturs?

En Surselva vevan nus ina gruppa dad
otg persunas entochen il december
vargau. Lu ha ina giuvna midau prati­
cum ed il niev schef ha buca garantiu
ad ella ch’ella sappi tener liber las fins
da jamna che nus havevan giu fixau.
Aschia ha ella decidiu da calar il cuors
da teater. Ina secunda giuvna ha du­
mignau il december in examen d’ad­
missiun per ina scola da teater a Min­
ca ch’ella ha entschiet il fevrer e la
tiarza ha semplamein stuiu constatar
che treis ni quater bands plus cuors da
teater e la scola ei ina caussa da me­
mia. Ed aschia ha ella calau cul teater,
denton ei sia band ussa part dil pro­
ject da teater. Ina band cun quater
giuvnas che han entras il teater la pus­
seivladad da sepresantar alla publici­
tad ed ussa stattan nov giuvenils sin
tribuna. Quei ei lavur cun giuvenils,
ina garanzia dat ei mai. Ei pretenda
enorma flexibilatad davart ils mena­
ders, era el process da creativitad.
Pertgei mintga midada tier ils giuve­
nils munta era midadas el process
d’inscenaziun. All’entschatta dad in
cuors sa negin da nus tgei che vegn a
sepresentar alla premiera.

Vus essas alla tscherca da novas
fuormas pil TGG ellas regiuns. Ha­
veis gia ideas co quei savess funcziu­
nar el futur?

Nus vegnin a porscher dapli luvratoris
cuorts. Gia igl atun vargau havein sa­
viu realisar in luvratorti da teater en

collaboraziun culla Giuventetgna Ca­
di. La finamira ein luvratoris d’ina fin
da jamna, ni camps da teater. Ord
quels luvratoris sa ei seresultar grup­
pas da giuvenils ch’ein promts per ina
producziun. La davosa jamna dallas
vacanzas da stad organisein nus in
camp da teater a Cuera. Ed ils 18 da
zercladur festivein nus nies pign giu­
bileum da tschun onns ed il premi da
teater svizzer a Cuera cun workshops
da teater ed ina fiasta. Quella fiasta ei
publica ed ils workshops da teater san
tut ils giuvenils ord gl’entir Grischun
visitar: Sin nossa pagina stattan tut las
informaziuns: www.jungestheater.gr

La gruppa dil TGG Surselva dat
gievgia, ils 28 d’avrel allas 20.15 la
premiera dil toc «Lost in la Man­
cha» el Cinema Sil Plaz. Tgei ei stau
la pli gronda sfida per la reschia?

Il TGG lavura adina cun litteratura
mundiala. Uonn havein giu sco basa
Don Quijotte. Co savein nus raquin­
tar Don Quichotte cun tschun persu­
nas? Quei ei stau ina gronda sfida sco
era il grond tagl el diember dalla
gruppa il schaner.

E pils acturs?

Il lungatg da Cervantes. Quei ei aunc
pli hefti che Shakespeare ni Goethe
che nus havein era gia dau cun giuve­
nils. Jeu hai lu era stuiu encurir ver­
siun da Don Quijotte cun in lungatg
pli sempel.

DA tgei astga il publicum selegrar?

Lost in La Mancha ei ina serada da tea­
ter divertenta, legra ed emoziunala che
tschaffa. Enteifer in’ura raquentan ils
teatrists e la band las aventuras las pli
enconuschentas da Don Quijotte e da
sia tscherca suenter Dulcinea, la dunna
da ses siemis. Ed els raquentan da San­
cho Panza che vul ensesez tuttina era
esser in tec cavalier. Nus giughein el
Cinema Sil Plaz, quel ha ina coola bar
e dat neu ina atmosfera sco dad esser a
casa en stiva caulda. Ussa che nus essan
s’endrizzai el Cinema e ch’ils giuvenils
han cumprovau ch’els han il text per
cor, selegrel jeu fetg dalla premiera e
havess plascher sche l’entira Surselva
vegness a mirar ed era in ni l’auter giu­
venil che havess gust da far teater per
lu forsa esser igl atun proxim dalla par­
tida tier in cuors da teater dil TGG.

Lost in la Mancha
Suenter la lectura intensiva da romans 
da cavaliers cavalchescha Don Qui­
jotte cun siu cavagl Rosinante ora el 
mund per spindrar quei mund. Sco 
idealist emprova el da salvar la car­
stgaunadad dil nausch. Denton sto el 
adina puspei sentir ch’il mund ha bu­
ca spitgau sin in semiader sco el. Den­
ton cumbatta el senza irritaziun per 
ses ideals per lu tuttina disdir.

Giug: Sara Riedi, Maria Tournas, 
Kally Künnap, Ladina e Jamun Bern­
hardsgrütter.

Band CLAN: Chiara Jacomet, La­
rissa Cathomen, Anik Casutt e Nad­
ja Oswald.

Reschia e direcziun: Roman Weis­
haupt, Felicitas Heyerick.

Sustegn dramaturgic: Martina 
Mutzner.

Glisch: Daniel Luginbühl.
Producziuns: 28, 29 e 30 d’avrel, 

mintgamai allas 20.15 el Cinema Sil 
Plaz a Glion

Reservaziuns directamein: www.cinema-
silplaz.ch 
Ulteriuras informaziuns: www.jungesthea-
ter.gr

